ՀԻՄՆԱՎՈՐՈՒՄ
ՀԱՅԱՍՏՆԱԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԿԱՆԻ ՕԳՈՍՏՈՍԻ 1-Ի ԹԻՎ 1004-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԵՎ «ԱՎԵԼԻԱՑ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆ ՊԱՐՏՔԸ ՆԵՐԵԼՈՒ ՄԱՍԻՆ
ՀՀ կառավարության որոշման նախագծի 

 
ՀՀ կառավարության 01.08.2019 թվականի թիվ 1004-Ա որոշման համաձայն թույլատրվել է Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին (այսուհետ՝ Կոմիտե) Հայաստանի Հանրապետության աշխատանքի և սոցիալական հարցերի նախարարությանն ամրացված, պետական սեփականություն հանդիսացող՝ Երևան քաղաքի Շրջանցիկ թունել փողոց 52/1 հասցեում գտնվող 871.9 քառ. մետր մակերեսով անշարժ գույքը (այսուհետ՝ գույք), ինչպես նաև դրա զբաղեցրած, օգտագործման ու սպասարկման համար հատկացված 0.2157 հեկտար մակերեսով հողամասը ուղղակի վաճառքի ձևով օտարել «Ավելիաց» սահմանափակ պատասխանատվությամբ ընկերությանը (այսուհետ՝ Ընկերություն)։ 
Նույն որոշման համաձայն սահմանվել է, որ ընկերությունը պարտավորվում է մինչև 2020 թվականի ավարտն իր կողմից ներկայացված ներդրումային ծրագրին համապատասխան իրականացնել 259 760 000 դրամի ներդրում (հնարավոր շեղման հավանականությունը մինչև 15%), ինչպես նաև մինչև 2021 թվականի ավարտն ստեղծել 45 սեզոնային նոր աշխատատեղ (տարեկան առնվազն 5 ամիս)՝ միջինը 125 000 դրամ ամսական աշխատավարձով։ 
Վերը նշվածի հիմքով Կոմիտեի և Ընկերություն միջև 30.09.2019 թվականին կնքվել է Պետական գույքի օտարման և գրավի թիվ 873-Օ պայմանագիրը (այսուհետ՝ Պայմանագիր) որում ամրագրվել է Ընկերության կողմից ստանձնած պարտավորությունների մասին համապատասխան կետեր։ 
Ընկերության կողմից ստանձնած պարտավորությունները սահմանված ժամկետում չկատարելու արդյունքում, հիմք ընդունելով Պայմանագրի 7-րդ գլխի 7.2. կետի ա/ ենթակետի պահանջները՝ Կոմիտեն Ընկերության նկատմամբ հաշվարկել է 48 852 000 ՀՀ դրամի չափով տուգանք, ինչի արդյունքում Ընկերության կողմից Կոմիտե ներկայացված հիմնավորումների արդյունքում մշակվել և ՀՀ կառավարության քննարկմանն է ներկայացվել ՀՀ կառավարության որոշման համապատասխան նախագիծ, որի արդյունքում Ընկերության կողմից ստանձնած պարտավորությունների կատարման ժամկետը երկարաձգվել է մինչև 2022 թվականի ավարտը՝ միաժամանակ ներվելով ընկերության նկատմամբ հաշվարկված տուգանքը՝ ՀՀ կառավարության 17.06.2021թ. թիվ 997-Ա որոշում։
Ընկերությունը 28.11.2022 թվականին կրկին գրությամբ դիմել է Կոմիտե՝ տեղեկացնելով, որ մինչ օրս Ընկերության կողմից արդեն իսկ ձեռք են բերվել 374 635 638 ՀՀ դրամի սարքավորումներ, իսկ շինարարական աշխատանքների ավարտման համար Ընկերությանն անհրաժեշտ է ևս մեկ կիսամյակ՝ միաժամանակ խնդրելով  պարտավորությունների կատարման ժամկետներն երկարաձգել մինչև 01.08.2023 թվականը, ինչպես նաև ազատել  տուգանքից։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Հայաստանի Հանրապետության կառավարության 2019 թվականի օգոստոսի 1-ի թիվ 1004-Ա որոշման մեջ փոփոխություններ կատարելը և Ընկերության պարտքը ներելու արդյունքում վերջինիս հնարավորություն ընձեռնելը ստանձնած պարտավորություններն ավարտին հասցնելու հարցում բխում է ՀՀ կառավարության 2021-2026թթ. ծրագրի պահանջներից։
[bookmark: _GoBack]«Հայաստանի Հանրապետության կառավարության 2019 թվականի օգոստոսի 1-ի թիվ 1004-Ա որոշման մեջ փոփոխություններ կատարելու և «ԱՎԵԼԻԱՑ» սահմանափակ պատասխանատվությամբ ընկերության պարտքը ներելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների էական ավելացում կամ ծախսերի նվազեցում չի առաջացնի:
